
					ఈ పుట అచ్చుదిద్దబడ్డది

గా నుండు నొండొకగతిఁ జిత్తవృత్తిఁ - గాన దీకల్యాణి కడుముద్దరాలు8100

రావణుపనుపున రాక్షసస్త్రీలు - వేవురు వేవేలవిధముల వచ్చి

తఱిమి నొప్పింతురు దారుణక్రియల - వెఱపింతు రలఁతురు వెడ్డు వెట్టుదురు

ఇన్నియుఁ జేయంగ నెంతయు సాధ్వి - త న్నింత మఱవదు తలఁక దెంతయును

నీయందె చిత్తంబు నిలిపి సర్వంబు - నీయధీనము చేసి నిల్చె నీయింతి;

కైకొమ్ము నెమ్మి నీకమలాక్షి నింకఁ - గైకొనకుండుట గాదు ధర్మంబు;"

అని పావకుఁడు పల్క నారామవిభుఁడు - దనమది నొక్కింతతడవు చింతించి

యాదిదేవుండు బ్రహ్మాదులు వినఁగ - నాదేవసభలోన నప్పు డిట్లనియె.

"నీయింతిదెసఁ బాప మింతయు లేదు - నాయెడఁ దప్ప దున్నతచిత్తురాలు;

కఱవును భక్తియు విమలశీలంబు - నెఱుకయు ధైర్యంబు నీయింతియందుఁ

గల దెఱుంగుదు నట్టుగాక దైత్యునకు - మెలఁతుక గదియరామియు నెఱుంగుదును;
8110

అధిగతబహుదోషుఁడగు దశగ్రీవుఁ - డధికబలోన్మత్తుఁ డై కొనిపోయి

తనవినోదారామతరుమధ్యసీమ - నునిచిన జానకి నూరక తెచ్చె;

నిలమీఁది రఘురాముఁ డిట్టికాముకుఁడు - గలఁడె? దుష్కీర్తికిఁ గలఁగఁ డేమియును”

అని లోకమునఁ బుట్టు నపవాదమునకు - జనకజ నిబ్బంగి శాసింపవలసెఁ;

గలశంక లన్నియుఁ గడతేరె నింకఁ - మెలఁతుకఁ గైకొంటి మీమాట వింటి;"

నని సమీపంబున నద్దేవి నుండఁ - బనిచి రాఘవుఁడు చూపఱు చూడ నొప్పె,

దివినుండి రోహిణిదేవియుఁ దాను - నవిరళప్రభ నొప్పు నమృతాంశుభంగి

నప్పు డయ్యఖిలలోకారాధ్యచరణుఁ - డొప్పు మహోల్లాస ముల్లంబు నిండ

శ్రీమహాదేవుఁ డాశ్రితకల్పతరువు - రాముఁ గనుంగొని రాగిల్లి పలికె;

"నెవ్వఁ డుద్యోగించు నింతటిపనికి? - నెవ్వఁడు సాధించు నీజగద్ధితము?
8120

లోకకంటకుఁడు త్రిలోకభీకరుఁడు - నాకాదిలోకప్రణామసాధకుఁడు,

రావణలోక విద్రావణబలుఁడు - రావణు మర్దింప రా దెవ్వరికిని;

వీనితోఁ బగఁగొని వీనిపై విడిసి - వీని నివ్విధిఁ జంపి వీనిఁ గాల్పించి

బలవిక్రమక్రమప్రౌఢిమ మెఱయఁ - గలరె లోకమున నెక్కడనైన మగలు?

ఆరావణునిఁ జంపి తనఘ! నీవలన- నీరేడుభువనము లిటమీఁద బ్రదికె;

మీతండ్రి దశరథమేదినీనాథుఁ - డేతెంచె దివినుండి యీయొప్పు చూడ;

నదె విమానారూఢుఁడై యున్నవాఁడు - త్రిదశగణాధీశదీప్తుఁడై వాఁడె!

అజద్ధితకృత్యుఁ డగుసత్యనిధికిఁ - బూజానమస్కారములు సేయఁ బొమ్ము;"

అనవుడు రఘురాముఁ డభిరామశీలుఁ - డనుజన్మయుక్తుఁడై యవనీశునకును

నిండినప్రేమంబు నెలకొన నపుడు - దండప్రణామముల్ దగఁ జేయుటయును
8130

జిత్తసమ్మదమునఁ జేనిండఁ గూర్చి - యెత్తి కౌఁగిటఁ జేర్చి యినవంశుఁ డనియెఁ.

"https://te.wikisource.org/w/index.php?title=పుట:Ranganatha_Ramayanamu.pdf/542&oldid=433147" నుండి వెలికితీశారు

		 ఈ పేజీలో చివరి మార్పు 8 మార్చి 2024న 23:43కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

